
koŝmaro

Mi iel pensis jam pri tio kio
okazis ĵuse inter ni: mi sonĝis
iam ke mi forlasis ĉion kaj ke
ĉe vi mi iris por kunvivi ame.
Sukcese, mi laboron trovis sed okazis
io malbela: mia patro mortis
kaj sola mi revenis Italien
por la funebra celebrado patra.
Post kiam ĉio havis finon, tuj mi
iris ĉe vi, sed strange vi koleris
kaj ne rajtigis min eniri hejmon.

Post kiam mortis mia panja onklo,
iele mia avo, aŭ eĉ mia patro,
vi min forlasis. Ŝajnis sonĝa vero.

al mi mem

Mi trovos la erarojn, la parolojn,
la samajn kaj la emajn,
la amajn kaj la enajn
en grizo – regno de la korvoj.

Via cindrujo – kliŝe bluenua –
enkaŝas sagojn,
miajn misagojn,
valizo plenas jam je viaj mornoj.

Mi volus lerni vian ritmoskandon,
viajn ideojn pri la kosma dio

eterne ŝanĝiĝantajn.

Ĉu veras, ke ni kreskas post suferoj,
stumbloj kaj frapaj skuoj?

‘Nenion senti’ kaj ‘nenion fari’
kien kondukos?

En Varsovio, en la neĝ’ malpura
mi trovas min mem.

amiko ĝojiganta min

Feliks’ fenikse familias,
feliĉas foje flirtetante,
forflugas fakte furorkante
(festenoj festaj frufunkcias!)

«Faŝist’ forestu!» fortekrias,
fulmegotondre ferkonstante,
Feliks’ fenikse familias,
feliĉas foje flirtetante.

Felikso frate fantazias,
frande frazumas firmo-kvante,

forme formulas for-de-vante,
Felikso, fek!, ne frato-mias,

Feliks’ fenikse familias.

Spita

Camacho’n legi
glaĉervulkano spita
al neĝoŝtormoj.

dum aprila neĝoŝtormo en Rejkjaviko



Taglibro de nenifaranto La kanto de l’ korvo Konklude

Nur korvoj du

Ĉi tie eĉ la suno letargias
kaj voĉas tre mallonge al la homoj;
nur korvoj du la sunon liturgias
per ringaj movoj, enaeraj zumoj.

Distie la odoroj de la stratoj
preteras la percepton duondorman;
nur korvoj du plenvekas, inter kotoj,
super silento neĝa, tagon firman.

De tie ili spektas la abundon
kaj grake mokas la neniam satajn
ĉar flugas ili en majestan ondon;

for tie, manoj svingas superŝutajn
salutojn kaj admiras la vivindon:
nur korvoj du plenĝuas lumojn grotajn.

Okazo ripoza

Prenu okazon ripozan se animo ŝoseas amare,
ofte kelkajn aferojn zorgoj estigas, dispensigas
eduke ŝaradajn ideojn, ankaŭ naskas amajn
silogismojn kaj igas ĝuindaj tagojn (antaŭe) grizajn,
ombrajn.

Maru interne dum esperoj dubigos intelekton,
ĉar aliaj sunsistemoj ĉirkaŭas instruojn, tiel
ia unika neceso superfortos timojn realajn,
aliokaze neeviteblajn, gigante akcentatajn nulojn,
parte oftajn emociojn, misajn orgojlajn neniojn.

Kiam Universo, nokte, luliĝos alĥemie,
eksteraj steloj poros ekstran refreŝiĝon oportune
kaj elkantos narkotajn entuziasmojn, naŭ inter unu
(malmultaj intence studis instruojn nelogikajn,
teologioj eraraj riveliĝos pretaj revolucioj,
etaj tutmondaj orgasmoj sociaj).

Matenu inunde, aliigu nubojn al manoj odoraj,
najtingaloj aperos, laŭtaj, ŝercemaj, intensaj.

Leĝere

Poemo, flugu nun leĝere
al ŝi, eniru ĉi-vespere
unikan brilon de okuloj
lulkantaj. Vidon de fuŝuloj
ignoru, ĉar por ni, la helaj,
ne gravas vivoj jen sencelaj
jen ŝtonopezaj ĉirkaŭkole:
ornamas vivon ni malsole.

La matena iluzio

Se mi povus igi vera
la matenan iluzion
per la sorĉo jen senpera
jen natura, fantazion
kvietigus la libera
volo havi kompanion
ŝian, en la pac’ amora.

La korva plumo

Kiel mi interpretu korvan plumon?
Mi ne rimarkis ĝian venon flugan
inter tombejon cindran kaj bierojn
tie en la fumejo, surpavime.

Sed ĝi rebrilis inter malvirtuloj
kaj mia mano tremis dormosvene;
ĉe l’ kapto de la plumo homoj miris,
neniu korvo flugas neĝoŝtorme.

Frue en la mateno, mi fingrumis
la plumon en kelkhoma buso, homo

demandis ĉu ĝin havis Pens’ aŭ Menso,
Odinaj korvoj du, sed eble ebriis.

Abrupte l’ buso haltis, Luno brilis
el inter rozaj nuboj ĉe l’ haveno;
jam ĉesis neĝi kaj silentis la ventoj,
nur botoj du ekbruis, viro venis

kaj alparolis min per raŭka voĉo:
“Misklaras kiel vin atingis tiu plumo
neniu scias ĉu la korvo grakis,
ĉu li ringflugis aŭ atendis signon.

Sciu ke ili vivas tricent jarojn

kaj flugis tra epokoj trompaj, saĝas
kaj tamen timas mi pri Pens’, la daŭra,
sed min zorgigas Menso, la subtila.

Mi legas flamon en viaj okuloj
vi sentas urĝon en mia parolo:
trovu lin, li rakontos vian sorton
en la faldnoktoj de la sonĝoj homaj.”

La bus’ ekiris kaj nenie haltis,
rapidis, bruis, skuis la animon;
ĉe roka grot’ ĝi vomis min sveninta.
Kaj kie lunis tie sunis spite.

Jen korvo flugis branĉen de betulo
kaj grakis: “Penso mi nomiĝas, Menso
la plumon havis. Lin vi trovos lume
de viaj timoj, en la stumbloj noktaj.”

Post tio, Penso iris for al sudo.
Mi sentis timon, maltrankvilon, mison
en la stomako kaj l’ ĉielo hela
ruĝiĝis cele al noktiĝo onta.

Mi staris sed plurfoje stumblis, falis,
kaj disa herb’ sur min, mi ploris, veis,
dum Luno spektis min, la plum’ forflugis
de l’ man’, mi sekvis ĝin “ĉu min vi trovos?”.

La plum’ kirliĝis sen la helpo venta,
mi stumblis koten kaj jen Mens’ aperis,
parolis la Odinan lingvon flue
kaj ravis min; nur tiam mi vekiĝis.

Ekstere lumo bluis, novaj tago,
etapoj sur la pado, korvo grakis
ĉe la fenestro, kantis, svinge dancis:
neniam mi min sentis tiel viva.

Konklude

Miajn librojn eldonis

